
isabel Pintos Barral

MendeleeV: aCadeMiCaMenTe inCORReCTO

Meendeleev, o pai da táboa periódica e artífi ce, en gran 
parte, da creación de unha escola de química rusa; 
fundador, xunto con outros colegas, da Sociedade de 
Química Rusa, membro de cinco academias de ciencias en 
Europa, e galardoado con numerosas distincións, nunca 
chegou a formar parte da Academia de Ciencias Rusa. El, 
que profetizara a existencia de novos elementos químicos, 
non conseguiu ser profeta na súa terra, e o seu labor non 
foi recoñecido por aqueles compatriotas seus que o viron 
como un tolo visionario, incluso despois de que as súas 
predicións se confi rmaran.

a aCadeMia de CienCiaS RuSa

Pedro o Grande, que fora nomeado tsar en 1862, fundou en 1703 a cidade de San 
Petersburgo trasladando desde Moscova a capital para abrir unha fi estra a Europa, e establecer 
así unha corrente cultural. Froito desta occidentalización foi o impulso que intentou darlle ao 
desenvolvemento da ciencia, tratando de eliminar calquera rastro da alquimia existente. En 
1706 fundou unha escola médica en Moscova, entre 1714-1719 un xardín botánico e unha 
escola de minas e autorizou a creación de factorías de ácido nítrico e sulfúrico en 1718. Por 
este impulso dado á ciencia rusa foi elixido membro da Academia de Ciencias de París. Isto 
motivouno a fundar unha academia similar en San Petersburgo. Para iso asesorouse por un 
grupo de científi cos europeos encabezados por G.W. Leibnitz (1646-1716) e, en 1724, concretou 
a organización da mesma. Morreu antes da súa apertura ofi cial, da que se encargou a súa esposa 
e sucesora Catarina I ese mesmo ano: en 1725.

A Academia de Ciencias para estimular o avance en todos os campos da ciencia, 
seleccionaba aos seus propios membros, que gozaban dun bo salario, vivenda e laboratorios 
privados para que puideran dedicarse por enteiro á investigación. De acordo cos estatutos sobre 
a elección dos seus membros: “deben prevalecer os académicos rusos fronte aos estranxeiros 
en igualdade de méritos”. Sen embargo, desde o momento da súa fundación, practicamente non 

había científicos rusos e necesariamente os seus membros eran estranxeiros, principalmente 
alemáns. Estes formaran un grupo poderoso e compacto dentro da Academia e, cando os rusos 
empezaron a formar parte da mesma, os alemáns se protexeron creando un clan hermético, 
coñecido como “grupo alemán”, o cal trataba por todos os medios de preservar os seus privilexios 
e previr a elección de membros rusos na Academia.

A Academia cubriu unha necesidade real en Rusia, formouse nun período no que estaba 
tendo lugar unha tremenda expansión xeográfica. As vastas riquezas de Siberia se estaban 
comezando a estudar e explotar. Rusia tiña moi pouco coñecemento dos recursos naturais do 
seu propio imperio. A Academia de Ciencias creouse case ao mesmo tempo que se empezaron 
a organizar expedicións científicas a todas partes da súa xeografía. Recollíase información 
zoolóxica, xeolóxica, botánica e mineralóxica. Sen embargo nestas expedicións o traballo 
químico estaba subordinado a outras actividades científicas e non contribuía demasiado ao 
desenvolvemento da química.

A finais do século XVIII, cando estaba ocorrendo unha revolución química no oeste de 
Europa, as contribucións de Rusia á química non eran significativas, en gran parte debido á 
política reaccionaria de Catarina II, que rexentaba o poder, consecuencia da insurrección cosaca 
e, en parte, tamén á subordinación da química, nas expedicións científicas, a outras disciplinas 
máis necesarias para a explotación de recursos naturais.

Nos primeiros cen anos de existencia, a Academia de Ciencias, foi o centro de actividades 
científicas en Rusia, pero a principios do século XIX foron fundadas novas universidades, con 
novos departamentos científicos. Ao mesmo tempo as ideas de Lavoisier foron lentamente 
aceptadas, estendidas polas ensinanzas e experimentos de M. Severgin (1765-1826), A.N. 
Scherer (1771-1824) e V.V. Petrov (1761-1834), a pesares de que en Moscova aínda se aceptaría a 
teoría do floxisto ata despois de 1815.

Academia de Ciencias de Rusia en San Petersburgo

Pouco a pouco se produciran cambios no estudio dos minerais no laboratorio. O primeiro en 
introducir estes cambios foi T. Lowitz (1757-1804), farmacéutico do tsar, utilizando os métodos 
de traballo da farmacia no estudio dos minerais. Era membro da Academia de Ciencias e, a 
pesar de defender a teoría do floxisto, fixo importantes descubrimentos: o poder de absorción do 
carbón, síntese de ácido acético, propiedades de cristais e disolucións…etc. Outros traballos que 
dan conta dos avances nas investigacións na época, son os realizados por Petrov, que construíu 
unha pila con 4200 placas de cobre e zinc, coa que en 1803 descompuxo numerosos compostos 
orgánicos, e descubriu o principio do arco eléctrico e a electrificación dos metais por fricción.

Os primeiros anos do reinado do tsar Alexandr I, coroado en 1801, foron marcados por 
unha apertura e liberalismo que contrastaba cos seus antecesores. O control da ciencia en Rusia 
exercido pola Academia de Ciencias foi cambiado case de inmediato. O tsar desexaba emular 
as políticas de educación do oeste europeo, abriu novas universidades: Dopart (1802), Kharkov 
(1803), Vilna (1803), Kazan (1805) e San Petersburgo (1819). A de Moscova fundárase en 1755.

A creación destas universidades contribuíu de modo significativo á descentralización 
das investigacións e a reducir un pouco o poder da Academia de Ciencias, co seu grupo de 
estranxeiros, sobre a práctica e o estudio da química en Rusia. Con este lento pero eficaz cambio, 
cada vez máis estudantes se decidían polo estudo das ciencias e isto permitiu que se formaran 
alumnos que máis tarde contribuirían ao engrandecemento da química.

Estas nacentes universidades non dispoñían de reputadas facultades de química, eran 
máis ben unha extensión dos institutos. Ao principio estaban adxuntas ás escolas médicas, e os 
profesores, a maioría estranxeiros, eran físicos e matemáticos: N.I. Lobachevskii (1792-1856), J. 
J. Littrow (1781-1840), S.Y. Rumovskii (1734-1812). Sen embargo, dous anos despois de que se 
fundase a primeira destas universidades, en1804, a química xa era unha disciplina independente, 
co profesor alemán Reuss á fronte.

Debido á invasión napoleónica en 1812, o tsar abandonou por completo a súa política 
liberal, volvéndose represiva ata a fin de seu reinado en 1825. Por todo iso o avance da ciencia 
sufriu un estancamento, pois calquera idea nova ou distanciada da relixión era considerada 
subversiva ou atea.

 A partir de 1825 co inicio do reinado do tsar Nicolás I, as represións políticas se centraron 
máis nos estudos sociais que nos de ciencias, consideradas politicamente menos “perigosos”, 
de modo que os estudantes destacados foron enviados ao estranxeiro para aprender os avances 
científicos que estaban tendo lugar en Europa. Posteriormente estes alumnos bolseiros pasarían 
a formar parte do profesorado ensinando e desenvolvendo as novas ideas e avances aprendidos 
no estranxeiro.

Desde 1820-1835 as ideas da química occidental foron difundíndose en Rusia. As teorías 
de Lavoisier e Berzelius eran discutidas e a recomendación do uso dunha formulación química 
foi publicada en revistas científicas de Moscova. O profesorado non só impartía as súas clases 
senón que investigaba e involucraba aos seus alumnos nos seus plans de investigación, polo que 
a calidade da ensinanza da química prosperaba e comezaba dar os seus primeiros froitos.

A pesar de que a Universidade de Moscova era a máis antiga, o centro principal de 
investigacións estaba na Universidade de Kazán. Alumnos e posteriormente profesores desta 
universidade foron N. N. Zinin (1812-1880), alumno de J.von Liebig (1796-1873), que sintetizou 
a anilina por redución de nitrobenceno, e K. K. Klauss (1796-1864),que descubriu en 1843 o 
rutenio. Paralelamente, a universidade de San Petersburgo era o segundo centro de investigacións 
científicas, con: A.A. Vorkresinskii, profesor e mentor de Mendeleev e Menshutkin, (1809-1880); 
G.H.Hess (1804-1850), cuxos experimentos orixinaron o nacemento da termoquímica, e 
C.J.Fritzsche que investigara sobre a química do ácido antranílico e os seus derivados.

Universidade de Kazan

O gran desenvolvemento da química en Rusia na segunda metade do século XIX foi debido 
en gran parte aos membros procedentes da Universidade de Kazán. O discípulo máis destacado 
de Zinin, A. N. Butlerov (1828-1886), foi un dos fundadores da química orgánica moderna xunto 
con A.Kekulé (1829-1896). Máis tarde Zinin e Butlerov foron profesores da universidade de San 
Petersburgo, onde se formaran D. I. Mendeleev e N. Menshutkin.

A Sociedade de Química Rusa

Durante a década dos anos cincuenta, o panorama da ciencia en Rusia comezou a cambiar, 
consecuencia, en parte, do negativo resultado da Guerra de Crimea. O tsar Alexandr II decidiu 
levar a acabo unha política que lle permitise non quedarse atrás con respecto a outros países 
de Europa, no que se coñece como Gran Reforma. En 1861 aboliu a servidume e, na educación 
e institucións de ensinanza, ao igual que nas primeiras décadas do século o fixera a Academia 
de Ciencias, comezouse a enviar aos licenciados e recentes doutorados máis brillantes ao 
estranxeiro, sobre todo a Alemaña. Este intercambio e ampliación de coñecementos, é dicir a 
corrente de cultura que Rusia estableceu co oeste europeo, non só propiciou o avance da ciencia; 
senón que ademais socialmente, se estaba formando un estrato social que antes non existía: os 
intelectuais.

Estes intelectuais se reunían en círculos, similares aos círculos literarios, kruzhki1, nos que 
se discutían as novas ideas e liñas de investigación e rexeitaban os métodos antigos de docencia, 
baseados exclusivamente en ideas teóricas, con escaso traballo de investigación. O kruzhki de San 
Petersburgo estaba formado, entre outros, por Mendeleev, Borodin, P. P. Alekseev , A. A. Verigo 
(1837-1905), A. N. Engel’gardt (1832-1893) e N. N. Sokolov (1826-1877). A maioría estiveran en 
Heidelberg, centro de estudio de moitos químicos rusos que ían aprender nos laboratorios de 
Bunsen, Kirchoff e Erlenmeyer. Esta universidade era un modelo de investigación a seguir, aló 
xerminara xa este círculo. 

1	 Kruzhki: círculo en ruso, termo empregado tanto por Nathan M. Brooks, como por Michael Gordin nos 
seus traballos .

De regreso da súa estadía no estranxeiro moitos destes investigadores non encontraban 
laboratorios adecuados para continuar os seus traballos, nin publicacións na súa lingua para 
poder dar a coñecer as súas experiencias. Sokolov e Engel’gardt, intentaron paliar estas faltas; 
así en 1857 crearon un laboratorio privado e, en 1859, unha revista especializada: Kimicheskii 
zhurnao N. N. Sokolova e A. N. Engel’gardta. A pesar dos esforzos, pecharon o laboratorio 
debido á falta de recursos económicos e a publicación, que en parte dependía do Gornyi zhurnao 
(a publicación científica rusa máis antiga, fundada en 1825), tamén foi clausurada en 1860. Na 
propia cidade de San Petersburgo, a prensa se preguntaba cómo non se formaba unha sociedade 
de química como a recente creada en París (1857); na que participara tan activamente L. N. 
Shiskov (1830-1908), da que formaba parte, e Butlerov.

Estes novos investigadores non encontraban medios nin dependencias adecuadas para 
continuar coas ensinanzas e logros acadados durante a súa estancia en Europa, tropezando 
continuamente coa oposición dos académicos e profesores universitarios acostumados a basear 
a súa ensinanza en clases maxistrais, con escasa ou nula participación do alumnado. Mendeleev 
comprometeuse desde o principio con esta batalla, premendo por conseguir unha ensinanza de 
calidade, tanto teórica como práctica, con investigación moderna como a que se realizaba en 
Europa, pero non logrará que isto suceda ata pasados anos. 

En 1860 era xa consciente de estas dificultades e se dirixe a Schishkov, para intentar crear 
unha futura sociedade de química e, ao mesmo tempo, intenta persuadir a I.F.Fritsche, membro 
da Academia de Ciencias, para que acepte ser presidente da Sociedade de Química que queren 
crear:

“Shishkov e eu expresamos as nosas opinións, dicindo que ninguén máis aparte 
de Fritsche podería iniciar esta sociedade...xa que só el está por encima de intereses 
mesquiños...[Fritsche contesta]...¿Que queren de min? Non teño forza para poñerme 
ao día con vostedes, temo que se aceptase comprometería, no futuro, o meu traballo. 
Respecto os seus puntos de vista e opinións. O seu marco teórico da sociedade é as 
veces incomprensible para min, simpatizo coa sociedade que vostedes desexan e, estou 
disposto a axudarlles na súa realización, pero eu non estarei á fronte- porque non estou 
disposto a comprometerme2”.

Durante anos estes químicos, procedentes do khuzhki de Heidelberg, continuaron as súas 
reunións informais e, pouco a pouco, foron sentando as bases da futura sociedade que non foi 
oficialmente fundada ata 1868; provocado en parte polo Primeiro Congreso de Naturalistas 
Rusos que tivo lugar en decembro de 1867 e ao que acudiu D.A. Tosltoi, entón ministro de 
educación. Tolstoi percibiu que aló había “a forza química necesaria para a formación dunha 
sociedade de química”3. Mendeleev xunto con outros químicos, incluídos os seus mestres 
(Zinin, Vorkresinski e Fritsche), buscando unhas condicións para o desenvolvemento da química 
en Rusia similares ás que experimentaran as súas viaxes polo oeste europeo, fundou o 26 de 
outubro de 1868 a Sociedade de Química Rusa, con Zinin como presidente. Hoxe coñécese 
como a Sociedade de Química Rusa Mendeleev.

Durante esta época a actividade científica levada a cabo polos químicos rusos era grande 
e con resultados brillantes:

2	 Recollido de Kildebaek, A.: “Creation Netwoks in Chemestry”.
3	 Ver nota 2. 

.-	 Butlerov estableceu o concepto de estrutura química e a súa relación coa natureza 
química da molécula, o número e tipo de átomos que a forman, e a súa disposición: 
estereoquímica.

.-	 Markovnikov enunciou a súa coñecida regra útil para predicir estruturas de compostos 
orgánicos e a súa isomería.

.-	 Menshutkin traballou con aminas para formar sales de amonio cuaternario, co que se 
abría un amplo campo para a síntese de macrociclos.

.-	 Borodin sintetizou o primeiro composto organofluorado e traballou na síntese de 
bromuros orgánicos, así como na condensación aldehídica. 

.-	 Mendeleev que estableceu a Lei Periódica e, predixo a existencia e características de 
elementos químicos aínda sen descubrir.

Membros da Sociedade de Química Rusa, 1867, no Primeiro Congreso de Naturalistas Rusos, 
entre eles Zinin,Vorkresinskii, Mendeleev, Borodin, Menshutkin

Lamentablemente este período de liberdade durou pouco como consecuencia da política 
reaccionaria do Conde Tolstoi e máis tarde debido ao asasinato do tsar Alexandr II en 1881. O 
resultado foi que se levaron a cabo detencións de estudantes e algúns profesores perderon os 
seus postos, como Markovnikov e o propio Mendeleev. Os membros da Academia de Ciencias 
que estaban no poder, como o conde Tosltoi e K. V. Veselovskii, pertencentes ambos ao grupo 
alemán da Academia, querían continuar a súa política conservadora, para non perder o poder 
que exercían. 

En febreiro de 1880 Zinin, académico que ocupaba a cadeira de tecnoloxía química, 
morreu. Segundo as normas da Academia para elixir novos membros, nomeábase un comité 
formado por catro académicos que propoñían os posibles sucesores. O comité estaba formado 
por Butlerov, o xeólogo N. Koksharov (1818-1893) e os físicos A. Gadolin (1828-1892) e Vil’d. 
Os propostos por Butlerov e Koksharov foron Mendeleev e N. Beketov (1827-1911), reitor da 
Universidade de Kharkov; os outros dous membros nomearon a F. K. Belstein (1838-1906), 
profesor do Instituto Tecnolóxico. A pesar de que Mendeleev xa era membro doutras importantes 
Academias europeas, Butlerov era consciente de que a súa candidatura era pouco, ou nada, 
factible, xa que o mesmo Veselovskii dixéralle:

“Académico Butlerov, neste momento un profesor da Universidade, está librando 
constantemente unha loita contra a Academia, e obriga aos seus colegas universitarios 
a que o intenten...Cando teña lugar a vacante, Butlerov obstinado e malicioso cara a 
Academia, nomeará a Mendeleev, aínda que sabe moi ben que non hai bastantes voces 
a favor da súa candidato, pero el, malicioso, alegrarase de causar un escándalo á 
Academia”.4

En novembro de 1880 elixiron como substituto de Zinin a Belstein , de orixe alemán. Tanto 
a prensa como as universidades mostraron a súa indignación, ás que Mendeleev agradecido 
contestou: “Estoulle enormemente agradecido [dirixíndose ao reitor da Universidade de Kiev]. 
Entendo que este feito é ofensivo para Rusia e non para min”.5

	 Máis tarde, en 1886, cando morreu Butlerov, Mendeleev rexeitou a súa candidatura e, 
nos eu lugar elixiron ao que fora nomeado xunto a el, Beketov.

	 De modo paradoxal P.E. Lecoq de Boisbaudran (1838-1912) que en 1875 descubriu o 
galio, elemento do que Mendeleev predicira a súa existencia, e ao que denominara eka-aluminio, 
foi designado membro da Academia de Ciencias Rusa en 1877.

	 Mendeleev foi membro de cinco academias de ciencias europeas, e membro de honra 
de moitas outras academias, sociedades e universidades. Nunca foi membro da Academia de 
Ciencias Rusas a pesar de haber sido, e ser, o científico máis grande do seu país. ¿Por que?, 
numerosas razóns poderíanse dar, aínda que ningunha de peso científico, entre elas:

-O carácter libertario e solidario que, permanentemente, o levaba a estar enfrontado ante 
calquera inxustiza. 

-O ambiente reaccionario dos políticos da época e dos membros da Academia, como 
demostran estas palabras ditas polo conde Tolstoi antes de morrer e dirixidas a Veselovski : “Só 
recorde, Mendeleev nunca debe ser recoñecido pola Academia, de ningún modo”.6

-O carácter nacionalista de Mendeleev foi mal visto polo grupo alemán da Academia que 
quería conservar o control da mesma. 

-As envexas dos seus colegas que ven en Mendeleev un triunfador, que traballa 
incansablemente e inverte a súa fortuna en multitude de proxectos en pro do avance da sociedade: 
agricultura, gandería, petróleo...

Catro veces estivo nomeado para formar parte da Academia e, na década de 1890 negouse 
a ser proposto de novo. Non tiña nada que ver con aqueles académicos que representaban a 
antítese das súas convicións e proxectos.

4	 Citado por Leicester en Mendeleev and the Russian Academy of Sciences
5	 ver nota 4
6	 ver nota 4

